
Gobernuak “Nafarroa Bekak” deialdia egin du, 30 laguntzarekin, iaz baino hamar gehiago

Zuzkidura ekonomiko horien bidez Nafarroako ikasleek master programak egingo dituzte nazioartean ospea duten unibertsitateetan

Asteartea, 2009ko irailaren 29a.  Nafarroako Gobernuak, Ekonomia eta Ogasun Departamentuaren bidez, “Nafarroa Bekak” izenekoen bigarren deialdia egin du, Nafarroako ikasleen espediente akademiko onenak saritzeko, pertsona horiek mundu osoko zentro ospetsuetan master programak egin ditzaten. “Nafarroa Beken” deialdia gaur goizean aurkeztu dute Álvaro Miranda Simavilla bigarren presidenteordeak eta Ekonomia eta Ogasun kontseilariak eta Juan Franco Pueyo Departamentu horretako Nazioarteko Proiekzio Zerbitzuko zuzendariak.

Deialdi honetan 30 beka eskainiko dira –2009an baino 10 gehiago-. Laguntza horietakoren bat jasotzeko interesa dutenek eskaera gaurtik maiatzaren 3ra aurkez dezakete www.navarra.es web helbidean (kasu batzuetan, epea luzatu ahal izango da, beka ematea masterrean onartzearen araberakoa baita). Aurtengo deialdian, Departamentuak ikasleen iradokizunak kontuan hartu ditu, haien beharrizanetara hobeto egokitzeko. 
2011n beka gehiago eskainiko dira, 40 izango dira guztira, eta 2012an behin betiko kopurua eskainiko da, 50 beka. Laguntza horiei esker, ikasleek, besteak beste, Harvard eta Stanford unibertsitateetan, Massachusettseko Institutu Teknologikoan, Columbiako Unibertsitatean, Tokiokoan, Australiako Unibertsitatean edo Pekineko Unibertsitatean ikasi ahal izango dute. 

Bekan masterraren matrikula osoa eta egonaldirako poltsa sartzen dira, hau da, 13.500 euro urtean, eta joan-etorriko txartel bat seihileko bakoitzean. Laguntzak gutxienez urtebeterako eta gehienez bi urte eta erdirako emango dira. Nafarroako Gobernuak, aurtengo deialdirako, 1,5 milioi euroko urte askotako gastua onetsi du. Kopuru horretatik 600.000 aurten erabiliko dira, 800.000 2011n, eta 100.000 2012an.

“Nafarroa 2010 Beken” ezaugarriak

Bekak sei arlo handitan ematen dira, iaz bezala, baina oraingoan beka emateko puntuazio desberdina dago arloaren arabera: ekonomia eta enpresa zientziak (6 puntu), zientzia eta teknologia (6 puntu), gizarte zientziak (6 puntu) biomedikuntza (4 puntu) eta arteak eta giza zientziak (2 puntu). 

Iazko deialdiarekin alderatuta, beka emateko baremoa ere apur bat aldatu da. Orain, onuradunak hautatzeko, espediente akademikoaren balorazioa %60 izango da, hautatutako masterraren kalitatea %25, eta programa horrek Nafarroarentzat duen interes estrategikoa, %15. Ebaluazio-irizpide berria ere sartu da, izan ere, hautatutako unibertsitatea Departamentuak hautatutako bat izatea baloratuko da. Unibertsitate horien zerrenda eskaera-inprimakiekin batera dauden eranskinetan agertzen da. 

Betekizunak Espainiako naziotasuna izatea, azken 7 urteetan lizentziatura edo diplomatura lortzea (aurreko deialdian 5 urte ziren) eta hautatutako master programan onartua izatea dira. Horrez gain, betekizun hauetako bat bete behar da: Nafarroan jaiotzea, Nafarroako administrazio-egoitza izatea, beka eskatu aurretik Nafarroan etenik gabe lan egitea, edo nafarraren izaera politikoa izatea. 

“Nafarroa Bekak” 2008-2011 Nafarroako Nazioarteko Planeko “Hezkuntza eta gizartea” ardatzean sartzen dira, eta beka jasotzen duten gazteek, gerora, lortutako prestakuntza eta talentua Foru Komunitatean edo atzerriko lanpostu estrategikoetan garatzea da helburua. 

Modu horretan, bekadunek gutxienez 4 urtez Nafarroako enpresa edo erakunde batean lan egiteko edo Nafarroan enpresaburu edo profesional moduan aritzeko konpromisoa hartzen dute, eta horretarako 5 urteko epea dute. Alternatiba moduan, betekizun hori beteta egongo litzateke Nafarroarentzat interesgarria den atzerriko lanpostu batean arituko balira, hala nola: NDF, Munduko Bankua, NBE, enbaxadak, kontsuletxeak, merkataritza-bulegoak edo Nafarroarako estrategikoak diren sektoreetako enpresak.
“Nafarroa 2009 Beken” eskaerak eta onuradunak

“Nafarroa 2009 Beken” deialdian 69 eskaera egon ziren 20 bekarako (azkenean 21 eman ziren), eta horietatik 30ek betekizunen bat bete gabe zeukaten. Deialdira bildutako sei arloetatik, eskaera gehien teknologia arloan egin ziren, 19 hautagai aurkeztu baitziren. Enpresa-zientzietan 18 aurkeztu ziren; gizarte-zientzietan 17; giza zientzietan 8; biomedikuntzan 6, eta zientzietan eskaera bakarra egon zen (ezin izan zen hautatu).

69 eskaeretatik, 30 (%43,5) gizonezkoenak ziren, eta 39 (%56,5) emakumezkoenak. Adinari erreparatuz, eskaeren batez bestekoa emakumezkoa, Iruñakoa eta 25 urtekoa da, Unibertsitate Publikoan Ekonomia Zientzietako lizentziaduna, eta beka Erresuma Batuan ikasteko eskatzen du. 69 hautagaietatik 19k Britainia Handiko unibertsitateetan ikastea eskatzen zuten. 14k Estatu Batuetan ikasi nahi zuten; 8k Frantzian; 4k Alemanian eta Australian, eta 3k Belgikan. Txina, Italia, Argentina, Holanda eta Sigapurreko zentroetan ikasteko eskaerak ere jaso ziren.
Emandako bekei dagokienez, sei arlo tematikoetako bakoitzean bi beka eman ziren gutxienez, baina zientzien arloa hutsik geratu zen. Beraz, azkenean 4 beka eman zien teknologiari buruzko masterrerako; 3 biomedikuntzarako; 7 gizarte-zientzietarako; 2 arteetarako eta giza zientzietarako; eta 5 enpresa-zientzietarako.

Zentroen arabera, iaz “Nafarroa Bekak” lortu zituzten ikasleak zentro hauetakoak ziren: Nafarroako Unibertsitatea (6), Nafarroako Unibertsitate Publikoa (3), Goi-mailako Kontserbatorioa (1), Foru Komunitatetik kanpoko beste unibertsitate batzuk (Comillas, Salamanca, Córdoba; Carlos III eta Madrileko Konplutentsea) eta atzerriko zentroak (East London, Florida, Gloucestershire, eta Bath).

Emandako beken zenbatekoari dagokionez, bi onuradunek medikuntzako espezializazioak doan egin zituzten (kasu honetan, Nafarroako Gobernuak mantenuaren eta bidaien gastuak bete gain hartzen ditu), eta Berkeleyn MBA egiteko edo Columbian nazioarteko ekonomiari buruzko masterra egiteko 30.000 euroko matrikula ordaindu zen.

